ՀԻՄՆԱՎՈՐՈՒՄ
«ԱՏՈՄԱՅԻՆ ՆՈՐ ԷՆԵՐԳԱԲԼՈԿԻ ԿԱՌՈՒՑՈՒՄ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ԿԱՆՈՆԱԴՐԱԿԱՆ ԿԱՊԻՏԱԼՆ ԱՎԵԼԱՑՆԵԼՈՒ, «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (այսուհետ՝ Նախագիծ)

	1.
	Անհրաժեշտությունը, ընթացիկ իրավիճակը և խնդիրները           

	
	Նախագծի ընդունումը պայմանավորված է ՀՀ կառավարության 2024թ. օգոստոսի 1-ի  «Հայաստանի Հանրապետությունում նոր ատոմային էներգաբլոկի (էներգաբլոկների) կառուցման ծրագրի կառավարման նպատակով «Ատոմային նոր էներգաբլոկի կառուցում» փակ բաժնետիրական ընկերություն ստեղծելու մասին» № 1198-Ն որոշման (այսուհետ` Որոշում) դրույթների կատարման անհրաժեշտությամբ: Որոշմամբ նախատեսվել է հիմնադրման միջոցով ստեղծել «Ատոմային նոր էներգաբլոկի կառուցում» փակ բաժնետիրական ընկերություն (այսուհետ` ընկերություն), որի  կանոնադրական կապիտալի համալրման (բաժնետոմսերի դիմաց վճարումների) համար անհրաժեշտ է 200 մլն դրամ: Նշված գումարը ներառվել էր ՀՀ 2025թ. պետական բյուջեում, որպես 1167 Էլեկտրաէներգետիկ համակարգի զարգացման ծրագրի «Ատոմային նոր էներգաբլոկի կառուցում» ՓԲԸ-ի կանոնադրական կապիտալի ավելացում» 44003 միջոցառում, սակայն ընկերության գլխավոր տնօրենի ժամանակավոր պաշտոնակատար նշանակելու համար համապատասխան մասնագետի ներգրավման մրցութային գործընթացի երկարաձգմամբ պայմանավորված (ով պետք էր իրականացնել ընկերության գրանցման համապատասխան գործառույթները և վճարումները) հատկացված գումարը չի օգտագործվել՝ վերջինս սահմանված կարգով վերադարձվել է հետ բյուջե: ՀՀ 2026թ. պետական բյուջեով 1167 Էլեկտրաէներգետիկ համակարգի զարգացման ծրագրով «Հայաստանի Հանրապետությունում նոր ատոմային էներգաբլոկի (էներգաբլոկների) կառուցման ծրագրի կառավարում» 11007 միջոցառմամբ (այսուհետ՝ Միջոցառում) Հայաստանի Հանրապետությունում նոր ատոմային էներգաբլոկի (էներգաբլոկների) կառուցման աշխատանքների նախապատրաստման և իրականացման համար նախատեսվել է 828,000.0 հազ. դրամ (ընկերության ձևավորվող գործադիր մարմնի պահպանման ծախսերի համար նախատեսված գումար), որից 2026թ. առաջին կիսամյակի համար՝ 545,000.0 հազ. դրամ, ինն ամսվա համար՝ 752,000.0 հազ. դրամ: Քանի որ Ընկերության գլխավոր տնօրենի ժամանակավոր պաշտոնակատար նշանակելու համար համապատասխան մասնագետի ներգրավման մրցութային գործընթացը երկարաձգվել է՝ հատկացված գումարից առաջանալու են չօգտագործվող միջոցներ, ուստի հնարավոր է Միջոցառման համար առաջին կիսամյակով նախատեսված գումարներից 200 մլն դրամ գումար հատկացնել 1167 Էլեկտրաէներգետիկ համակարգի զարգացման ծրագրի «Ատոմային նոր էներգաբլոկի կառուցում» ՓԲԸ-ի կանոնադրական կապիտալի ավելացում» 44003 միջոցառմանը: Բացի այդ, նշված հանգմանքը հաշվի առնելով 07.05.2026թ. ՀՀ կառավարության № 637-Ն որոշման համաձայն՝ Միջոցառման համար հատկացված գումարներից նվազեցվել է 25,200.0 հազ. դրամ՝ 1073 ծրագրի 31001 միջոցառման իրականացման համար:
Հաշվի առնելով Որոշմամբ նախատեսված գործընթացների իրականացման կարևորությունը և հրատապությունը, Նախագծով նախատեսվում է ավելացնել Ընկերության կանոնադրական կապիտալը, ինչպես նաև կատարել փոփոխություններ և լրացումներ ՀՀ 2026թ. պետական բյուջեի մասին օրենքում և ՀՀ կառավարության 2025թ. դեկտեմբերի 25-ի № 1910-Ն որոշման մեջ:

	2.
	Ակնկալվող արդյունքը, կարգավորման նպատակը և բնույթը

	
	Հայաստանի Հանրապետությունում նոր ատոմային էներգաբլոկի (էներգաբլոկների) կառուցման ծրագրի կառավարման նպատակով փակ բաժնետիրական ընկերության ստեղծումն է:       

	3.
	Նախագծի մշակման գործընթացում ներգրավված ինստիտուտները և անձինք   

	
	ՀՀ տարածքային կառավարման և ենթակառուցվածքների նախարարություն:

	4.
	Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացման կամ նվազեցման վերաբերյալ

	
	Նախագծի ընդունմամբ պետական բյուջեում ծախսերը և դեֆիցիտը կնվազեն 200,000.0 հազ. դրամով:

	5.
	Իրավական ակտի նախագծմանն ու քննարկմանը հասարակության մասնակցության մասին

	
	Նախագծմանն ու քննարկմանը հասարակության մասնակցության մասին կետը կիրառելի չէ, քանի որ նախագիծը հանրային նշանակություն չունի:

	6.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	
	ՀՀ կառավարության սույն որոշման նախագիծը բխում է ՀՀ կառավարության 2021-2026թթ. ծրագրի «3.4 Էներգետիկա» բաժնից, Հայաստանի Հանրապետության էներգետիկայի բնագավառի զարգացման ռազմավարական ծրագրից (մինչև 2040 թվականը):



